
37.




Non fanno tale chiasso, o parapiglia,


	Ne maje tale carrere hanno pigliate,
	Quanno a correre quattro, o cinco miglia.
	Carre co carre se sò desfidate;
	E a li cavalle dà tutta la vriglia,
	E l’ammenaccia co le schiassiate
	Lo carrozziero, e senza havere ascelle
	Volano li cavalle comme aucielle.


38.




Chi sbatteva le mano, e chi alluccava,


	Chi dicea, viva à chiste, e viva a chille:
	La marina, e lo vuosco rebommava,
	E li munte vecine a tanta strille.
	Ntrà tanto ’nnante all’autre già sfilava
	La galera de Gìa, e chiù de mille,
	Viva Gìa, viva Gìa, la voce auzaro;
	Mà che? tutte comm’asene restaro.


39.




Appriesso a Gìa se ne venea Croanto,


	Che megliorimme havea, mà la galera
	Scella, ch’isso commanna, è grossa tanto
	Ch’era no tierzo, e chiù de la Chemera.
	Appriesso a chiste l’uno all’autro accanto
	Jevano succce suocce a la carrera
	Sargesio, e Menestèo, che ne crepavano
	De doglia, e li mostacce le scippavano.


40.




E strillano a la chiorma a voce chiena:


	Avanzate canaglia, ch’è vreogna,
	E mò arreto se vede la Valena,
	E Menestèo n’abbotta, e ne’ncotogna:
	Mò arreto è lo Centauro, e pe la pena
	Lo Siò Sargesio se sgrassea coll’ogna
	La facce; e p’ordenario de paraggio
	Jevano chiste dui senza vantaggio.

